
Darllen: Habacuc 3:8-16
8 Ydy'r afonydd wedi dy gynhyrfu di, Arglwydd? Wyt ti wedi gwylltio gyda'r afonydd? 

Wyt ti wedi digio hefo'r môr? Ai dyna pam rwyt ti wedi dringo i dy gerbyd? — cerbyd dy fuddugoliaeth. 9 Mae dy fwa wedi ei dynnu allan, a dy saethau yn barod i ufuddhau i ti. 

Saib   

Mae afonydd yn llifo ac yn hollti'r ddaear. 10 Mae'r mynyddoedd yn gwingo wrth dy weld yn dod. Mae'n arllwys y glaw, a'r storm ar y môr yn rhuo a'r tonnau'n cael eu taflu'n uchel. 11 Mae'r haul a'r lleuad yn aros yn llonydd; mae fflachiadau dy saethau, 

a golau llachar dy waywffon yn eu cuddio. 
12 Rwyt ti'n stompio'r ddaear yn wyllt, a sathru'r gwledydd dan draed. 13 Rwyt yn mynd allan i achub dy bobl; i achub y gwas rwyt wedi ei eneinio. Rwyt yn taro arweinydd y wlad ddrwg, a'i gadael yn noeth o'i phen i'w chynffon. 

Saib   

14 Rwyt yn trywanu ei filwyr gyda'u picellau eu hunain, wrth iddyn nhw ruthro ymlaen i'n chwalu ni. Roedden nhw'n chwerthin a dathlu wrth gam-drin y tlawd yn y dirgel. 15 Roedd dy geffylau yn sathru'r môr, ac yn gwneud i'r dŵr ewynnu. 16 Pan glywais y sŵn, roedd fy mol yn corddi, a'm gwefusau'n crynu. Roedd fy nghorff yn teimlo'n wan, a'm coesau'n gwegian. 

Mae Habacuc yn dal ati i sôn am nerth rhyfeddol Duw wrth iddo agor y Môr Coch ac afon yr Iorddonen i’r Israeliaid allu cerdded i’w gwlad newydd ar dir sych (Exodus 14; Josua 3).  Doedd Duw ddim wedi digio hefo byd natur wrth iddo stopio llif y dŵr, defnyddio natur i’w amcanion a’i fwriadau ei hun oedd Duw. 
Y darlun sydd gan Habacuc yma ydy Duw fel milwr; mae ganddo gerbyd ac arfau ac mae’n barod i’w defnyddio i achub ei bobl. Roedd gan Pharo 600 o gerbydau ond doedden nhw’n werth dim yn erbyn grym yr Arglwydd. 

Mae Duw yn anelu ei ddicter a’i ffyrnigrwydd yn erbyn gelynion ei bobl. Roedd presenoldeb Duw yn gallu gwneud i’r mynyddoedd grynu ac i’r moroedd gorddi, felly fyddai gan ei elynion ddim gobaith yn ei erbyn. Bydden nhw’n cael eu ‘sathru dan draed.’
Dechreuodd Habacuc drwy holi Duw pam ei fod yn caniatáu anghyfiawnder.  Pan gafodd wybod fod Duw am ddefnyddio’r Babiloniaid annuwiol (heb Dduw) i farnu ei bobl, roedd o hyd yn oed fwy dryslyd (1:12-21). Ond yma dyn ni’n gweld fod Habacuc yn gwybod yn iawn fod Duw yn gyfiawn ac yn deg. Er ei fod yn defnyddio pob math o bobl a gwledydd i wneud ei waith, byddai’n delio â’r cwbl oll yn ôl eu haeddiant yn y pendraw. Mae’n dweud hefyd y bydd o’n delio â nhw yn unol â’r ffordd maen nhw wedi trin ei bobl (Genesis. 12:3).

Yn y diwedd bydd Duw yn cosbi ei elynion yn ffyrnig, ond bydd yn achub ei bobl ei hun. Achubiaeth ydy thema llyfr Exodus: achubodd Duw ei bobl o’r Aifft; aeth â nhw i Sinai ble ymddangosodd iddyn nhw; wedyn arweiniodd nhw mewn buddugoliaeth i wlad yr addewid (gwlad Canaan). Roedd proffwydi’r Hen Destament yn gweld fod yma neges ar gyfer y dyfodol hefyd, sef, y byddai Israel yn cael ei hachub yn derfynol rhyw ddydd.  Er enghraifft, Amos 9:11-12, 14-15,
Adfer Teyrnas Dafydd 

11 “Ar y diwrnod hwnnw, bydda i'n ailsefydlu teyrnas Dafydd sydd wedi syrthio. 

Bydda i'n trwsio'r bylchau ynddo ac yn adeiladu ei adfeilion. Bydda i'n ei adfer i fod fel yr oedd yn yr hen ddyddiau. 12 Byddan nhw'n cymryd meddiant eto o'r hyn sydd ar ôl o wlad Edom, a'r holl wledydd eraill oedd yn perthyn i mi.” 

— meddai'r Arglwydd, sy'n mynd i wneud hyn i gyd. ..........14 Bydda i'n dod a'm pobl Israel yn ôl i'w gwlad. Byddan nhw'n ail-adeiladu'r trefi sy'n adfeilion, ac yn cael byw ynddyn nhw unwaith eto. Byddan nhw'n plannu gwinllannoedd ac yn yfed y gwin. Byddan nhw'n trin eu gerddi ac yn bwyta'r ffrwythau. 15 Bydda i'n plannu fy mhobl yn eu tir eu hunain, a fydd neb yn eu diwreiddio nhw o'r wlad dw i wedi ei rhoi iddyn nhw.” — yr Arglwydd, eich Duw chi, sy'n dweud. 

